Жанар Таласпаева, 

М.Қозыбаев атындағы СҚУ-дың профессоры, 
филология ғылымдарының кандидаты
Күншығыстан таң келеді,
мен келем...
Сар даласын жанынан артық сүйген Мағжан Жұмабаев - жалынды жырларымен ұлттың рухын көтерген алаштың ардақтысы, қазақ поэзиясының шолпан жұлдызы атанған дарынды ақын. Нәубетті жылдардың азабын тартып, жүрегі жараланған ақын өзінің туған жеріне деген сүйіспеншілігін “Шолпаным”, “Айым", “Күнім" деп ең аяулы сөздермен біл- діреді.
Жаратылдым топырағыңнан, сен түбім,
Жалғаны жоқ, бәрі сенен
жан-тәнім.
Сенен басқа жерде
маған қараңғы,
Жарықболар Шолпан,
Айым, сен-Күнім.
Ақын атамекенін құрбыларымен “құлын тайдай тебісіп", қозы қуып, жарысып ойнаған балалық шағымен тұтас алып жырлайды.
Тәтті суың дәмі аузымнан
еш кетпес,
Қалыңнуың, қыр, суыңа
жер жетпес.
Кең далаңда ойын ойнап
қалсамшы,
Жазу болып адамзатқа
ержетпес!..
Балақ түріп, қозы қуып,
жарысып,
Батпағында тең құрбымен
алысып.
Түнде - ақсүйек, алтыбақан, ал күндіз
Үйретем деп асау тайға
жабысып.
Қазақ ауылы. Әуелеген ән, күмбірлеген күй естіледі құлағымызға. Әр киіз үй жанындағы жерошақтардағы тайқазандар, сары бауырсақ, ақ жаулықты әжелер, құлын-тайдай ойнақтаған балалар... Осылай шексіз жалғастыра беруге болады. Қазақтың ұлттық танымындағы атамекенмен байланысты ұғымдар. Ақын туған жері- мен кіндігінен байланып, жыраққа кете алмайтын байланысын шебер тілмен, ұшқыр оймен жеткізеді. Туған жердің киесі кімді де болсын бағындыратынын жеріне жеткізе жырлайды. Ақын жаны мұңға, сезімге, қайғыға, қуанышқа толы. Жүрекпен сезіп, жүрекпен ауырсыну жаратылысы бөлек ақынның басынан кешетін қалыпты жағдайы. Ақынның көзі қырағы, қиялы шексіз, ойы терең.
Мағжан қазақ поэзиясында кездесе бермейтін өрнек тауып, рухы мықты жалынды жырлар мен үл- біреген нәзік әуез әкелді. Ақынның өнер табиғатын зерделей білген жазушы Жүсіпбек Аймауытов: “Мағжан сыршылдығымен, суретшілігімен, сөзге еркіндігімен, тап- қырлығымен күшті, маржандай тізілген, торғындай үлбіреген нәзік үнді күйімен, шерлі, мұңлы зарымен күшті... нәзік сезімнің ақыны", -деп толғанады.
Мағжанның жыр маржандарын тебіренбей оқу мүмкін емес. Жырларының тамырына қан жүгіртіп, жан бітіретін мазмұнынан басқа, айшықты тілі мен сазды ырғағы. Ақын нені айтса да, бейнелеп айтады. Ол үшін даланың тауы да, суы да, желі де ғажайып. Ол таби- ғатты тірі жан иесі ретінде алады. Табиғат пен адамның жан дүниесі, бітім болмысының бірге жырлануы - ақын шыгармаларының басты белгісі. Нені жырласа да ақын бірінші кезекте өзінің сезімін, ішкі жан дүниесін білдіреді, сонысымен айнала әлемді бірге толған- дырып, бірге тебірентеді. Бүған дәлел - "Сен сұлу" өлеңі. Өлеңде сұлулықтың көркіне көз тоймай, айналасына таңырқай көз салған ақынның бейнесі бар. Ол айрықша тебіреніс үстінде. Оның көңіліне қуаныш, мақтаныш сезімін үялататын кең даланы гүлге ораған көк- темнің арайлы күні, күміс табақтай көкте жүзген сұлу Ай, жібектей есіп, жанды жадыратар жел, асқар тау, көлде жүзген аққулар, көк аспанда нұрын шашып тұрған Күн. Ақын осы көріністің тамаша картинасын жасайды. Табиғаттың әр құбылысынан, туған жердің әр ты- нысынан сұлулықгың тамаша белгілерін көреді.
Әр дәуірдің өзіндік жаңалығы болады. Жаңалық болған соң оның бойында бүрынғыға ұқсамайтын даралық та болады. Мағжан сөздерді образдан символға биіктетті. Елін жан-тәнімен сүйіп, өз ұлтының мүддесін қарақан басының қамынан биік қоюдан жаңылған жоқ. Әйтпесе, тар қапаста жатып:
    ”... Не көрсем де алаш үшін көргенім,
          Маған артық ұлтым
          үшін өлгенім.
          Мен өлсем де алаш өлмес,
          көркейер,
          Істей берсін қолдарынан
          келгенін...”,-
деп жазар ма еді?! Бұл - нағыз патриотизмнің шынайы үлгісі.
Мағжан алашына адал, азаттықты аңсап, отаршылдыққа қарсы қайсар поэзия тудырған өр ақын ретінде тарихта мәңгі қалады. Ақын романтикалық күш-қуат- қа, қиялға, қанатты ойға ерік береді. Сондықтан оның поэзиясы тылсым сырларға, сұлу жырларға толы. Терең эстетикалық ләззатқа құрылған лирикасы қазақтың сөз өнері үшін жаңа, соны дүние.
Ес білгеннен кең-байтақ даланы тамашалап, еркін өскен, елінің өткен даңқты тарихы мен ертегі- аңыздарын құлағына құйып ержеткен Мағжан бойында өршіл ұлттық рух кемерінен асып төгіледі. “Пайғамбар", “Түркістан", “Күншығыс”, “От" өлеңдерінде ақын жалпы түркілік идея көтереді. Түркітектес халықтардың бәрінен үміт күтеді. Бүл өлеңінде ақынның туған жерге, өз тегіне, Шығысына деген сүйіспеншілігі, перзенттік патриотизмі айқын көрінеді. “Күншығыс”өлеңінде:
“Қысық көзді Күншығыс,
Бұл тұруың қай тұрыс?
Серпіл енді, алыбым!”-деп Шығыс елдеріне ұран тастай отырып, осы ойын әйгілі "Пайғамбар" өлеңінде жалғастыра түседі.
“Күншығыстан таң келеді,
  мен келем,
  Көк күңіренеді:
  мен де көктей күңіренем.
 Жердің жүзін қараңғылық
 қаптаған,
 Жер жүзіне нұр беремін,
 Күн берем!
 Қап-қара түн.
 Қайғылы ауыр жер жыры!
 Қап-қара түн.
 Күңіренеді түн ұлы.
 Күншығыста ақ алтын
 Бір сызық бар:
 Мен келемін, мен-пайғамбар, Күн ұлы”.
Өлеңде ақын шабытының ғаламат күші қаншалықты сезіліп тұрса, ақынның Шығысқа, оның ұлдарына деген махаббаты мен мақтанышы соншалықты жарқырай түскен. Ол Шығыстың, оның ішінде түркі елдерінің кешегі тарихына үңіледі. Бір кезде жайлаған мекенін еске алады. “Түркістан" өлеңі соның айғағы.
“Түркістан - екі дүние есігі ғой, Түркістан - ер түріктің бесігі ғой. Тамаша - Түркістандай жерде туған, Түріктің тәңірі берген несібі ғой”, - деп басталатын өлеңі ерте- дегі Түркістан жерін мекендеген ата-бабаларымыздың өмірінен елес береді. Ақын Тұранның басын ақ шаштар басқан, аспанға асқан тауларын, бауырында ойнақ салған ерке бұлағын, теңіздей кемері жоқ көлдерін, Сейхун мен Жейхун дарияларын ғажайып көркем тілмен суреттейді. Тұранда хандық құрып, ел билеген асқақ хандарымыз бен дана билерімізді, ғүлама ғалымдарымыз бен ер жүрек батырларымызды дәріптейді. Алты алаштың шері мен жері болған Тұранға ие болуды аманат етеді.
Ақынның ойлау әлемі ерекше, кей тұстарда қалыпты сана заңына бағынбай, ұшқары кететін тұстары да бар. Жалынды ақынның поэзиясында “От" сөзінің де символикалық мәнге ие болғаны анық. Ежелгі түркі жүртының киелі тотемі саналатын “от" үғымы. Мағжанның "От" деп аталатын өлеңінде негізгі ойды білдіріп, өзінің ішкі болмысын, рухын танытқан- дай. Мысалы:
“Күннен туған баламын, Жарқыраймын жанамын, Күнге ғана бағынам. Өзім-күнмін,өзім-от,
Сөзім, қысық көзім де-от, Оттан басқа Тәңірі жоқ”, - деп жалындаған. Сөзден сурет салып, жан бітірген Мағжанның кез келген өлеңін алсақ та, әсем әрленген, шебер кестеленген бейнелі сөздерді кездестіреміз. Мағжанға тән поэзияда өзгеге ұқсамайтын бө- лекше мәнер бар, оқырманын тәнті ететіні де оның сол өзгеше мәнері. Ең бастысы, ақын ұлтжандылықты дәріптеген, оның айтқан әр- бір сөзінен, әрбір дыбысынан ұлттық намысыңды оятатын, жаныңды жігерлендіретін рухты сезінеміз. Ол бірде нәзік әуезге, сыршыл ойларға берілсе, бірде әр қазақтың жүрегіне намыс отын жағып, батыл әрекетке жігерлендіреді, арманына қанат бітіреді. Сондықтан Мағжанның айбынды, айбарлы поэзиясы бүгінде жүректерге жол тауып, жалындай түсуде.
// Қызылжар нұры.- 2022.- 17 маусым.
